
შესავალი
საქართველოს ევროკავშირში ინტეგრაციის საგზაო რუკის შემუშავების მიზანია საქართველო-ევროკავშირის ასოცირების შეთანხმების მიღმა არსებული ინტეგრაციის შესაძლებლობების გამოვლენა და აღნიშნული შესაძლებლობების ეფექტიანად გამოყენების მიზნით შესაბამისი ნაბიჯების/სამოქმედო გეგმების დასახვა/შემუშავება. საგზაო რუკითა და შესაბამისი სამოქმედო გეგმებით განსაზღვრული რეფორმების ეფექტიანი განხორციელება უზრუნველყოფს საქართველოს მზაობას ქვეყნის ევროკავშირში ინტეგრაციის შემდეგი ეტაპებისთვის. 
საგზაო რუკის სტრუქტურა
საგზაო რუკა შედგება შემდეგი ძირითადი ნაწილებისგან:
შესავალი
I. ასოცირების შეთანხმების ეფექტიანი განხორციელება;
II. ევროკავშირთან უსაფრთხოების სფეროში თანამშრომლობა;
III. სექტორული ინტეგრაცია;
IV. ევროკავშირთან ფიზიკური ინტეგრაცია; 
V. ევროკავშირის პროგრამებში საქართველოს მონაწილეობა;
VI. ევროკავშირის სააგენტოებში საქართველოს მონაწილეობა; 
VII.  „აღმოსავლეთ პარტნიორობის“ ფარგლებში არსებული შესაძლებლობების ეფექტიანი გამოყენება; 
VIII. საქართველოს კანონმდებლობის ევროკავშირის კანონმდებლობასთან თავსებადობის ანალიზი.

დასკვნითი ნაწილი 

საგზაო რუკის შინაარსობრივი მხარე
ნაწილი I. ასოცირების შეთანხმების ეფექტიანი განხორციელება
ასოცირების შეთანხმების ეფექტიანი განხორციელება წარმოადგენს მნიშვნელოვან ნაბიჯს ევროკავშირთან შემდგომი პოლიტიკური დაახლოებისა და თანმიმდევრული ეკონომიკური ინტეგრაციის ხელშეწყობის თვალსაზრისით. ასოცირების შეთანხმება ითვალისწინებს მნიშვნელოვანი რეფორმების განხორციელებას მრავალი მიმართულებით, რომლებიც ხელს შეუწყობს ქვეყანაში დემოკრატიის შემდგომ კონსოლიდაციას და ეკონომიკურ განვითარებას. ასევე, ცალკეულ სფეროებში ევროკავშირის კანონმდებლობასთან საქართველოს კანონმდებლობის დაახლოებას, მათ შორის კანონმდებლობის დინამიურ აპროქსიმაციას.
გარდა ამისა, გასათვალისწინებელია ღრმა და ყოვლისმომცველი თავისუფალი ვაჭრობის სივრცის შესახებ შეთანხმების (DCFTA) ფარგლებში განსახორციელებელი რეფორმები, რომლებიც დაკავშირებულია ვაჭრობისა და ვაჭრობასთან დაკავშირებული სფეროების ევროკავშირის შესაბამის პოლიტიკებთან და სტანდარტებთან თავსებადობის უზრუნველყოფასთან. 
საგზაო რუკის ამ ნაწილში უნდა აისახოს:
· ასოცირების შეთანხმების ეფექტიანი განხორციელების მნიშვნელობა;
· ასოცირების შეთანხმების განხორციელების დაგეგმვის, კოორდინაციისა და მონიტორინგის მექანიზმის (ინსტიტუციური სტრუქტურა, ელექტრონული მონიტორინგის სისტემა და ა.შ.) მოკლე მიმოხილვა და მისი შემდგომი დახვეწის მიმართულებები;
· ასოცირების შეთანხმების განხორციელების ეტაპები და თანამიმდევრულობა.

ნაწილი II. ევროკავშირთან უსაფრთხოების სფეროში თანამშრომლობა

საქართველო აქტიურად თანამშრომლობს ევროკავშირთან უსაფრთხოების საკითხებზე. 2017 წელს საფუძველი ჩაეყარა უსაფრთხოების საკითხებზე ევროკავშირთან თანამშრომლობის მნიშვნელოვან ფორმატს - საქართველო-ევროკავშირის სტრატეგიულ დიალოგს უსაფრთხოების საკითხებზე. 
საგზაო რუკის ამ ნაწილში უნდა აისახოს:
· არსებული თანამშრომლობის მოკლე მიმოხილვა;
· ევროკავშირის ერთიანი თავდაცვისა და უსაფრთხოების სისტემაში ინტეგრაციის შესაძლებლობების იდენტიფიცირება და განხორციელება;
· ევროკავშირის საერთაშორისო სამშვიდობო მისიების მხარდაჭერა და თანამშრომლობა;
· კრიზისების მართვის საკითხებში თანამშრომლობა;
· ტრეფიკინგის, უკანონო მიგრაციის, საზღვრის კონტროლის, ტერორიზმის წინააღმდეგ ბრძოლის საკითხებში თანამშრომლობა;  
· ევროკავშირის როლი კონფლიქტის დარეგულირების საკითხში; 
· ერთობლივი ახალი ღონისძიებების იდენტიფიცირების, დაგეგმვისა და მათი განხორციელების საკითხი. 
ნაწილი III. სექტორული ინტეგრაცია

საგზაო რუკის ამ ნაწილში ყურადღება უნდა გამახვილდეს იმ სფეროებზე, რომლებშიც შესაძლებელია ასოცირების შეთანხმებით გათვალისწინებული ვალდებულებების შესრულების გარდა, დამატებითი პოლიტიკისა და ინსტიტუციური პრაქტიკის ჰარმონიზაცია, რაც ხელს შეუწყობს ევროკავშირთან  სრულფასოვანი ინტეგრაციის პროცესის შემდგომ გაღრმავებას. შესაბამისად, საწყის ეტაპზე უნდა მოხდეს დამატებითი რეფორმების განხორციელების შესაძლებლობის მქონე სფეროების იდენტიფიცირება. 

გარდა ამისა, სექტორული ინტეგრაციის ნაწილში მკაფიოდ უნდა განისაზღვროს იდენტიფიცირებული სფეროების მიხედვით ასოცირების შეთანხმებით გათვალისწინებული ვალდებულებების შესრულების ვადები  და შედეგი/ეფექტი. 

ამასთან ერთად, დოკუმენტის ამავე ნაწილში მნიშვნელოვანია ყურადღება გამახვილდეს ევროკავშირთან ცალკეულ სფეროებში  თანამშრომლობის ინსტიტუტების განვითარების/გაფართოვების საკითხებზე, მათ შორის სექტორული დიალოგის ფორმატის მეშვეობით ან  თანამშრომლობის სხვა მექანიზმების განსაზღვრის მიზნით.
შესაბამისად, საგზაო რუკის სექტორული ინტეგრაციის ნაწილში, იდენტიფიცირებული სექტორების მიხედვით უნდა აისახოს:
· სექტორში არსებული მდგომარეობის მოკლე მიმოხილვა;
· ასოცირების შეთანხმებით გათვალისწინებული ვალდებულებების შესრულების არსებული მდგომარეობა;
· 2018 წლის შემდეგ ასოცირების შეთანხმებით განსახორციელებელი ძირითადი ვალდებულებები, საკანონმდებლო და ინსტიტუციური დაახლოების მიღწეული დონე;
· ასოცირების შეთანხმების მიღმა განსახორციელებელი რეფორმის/რეფორმების იდენტიფიცირება;
· იდენტიფიცირებული რეფორმების თანმიმდევრული განხორციელების სამოქმედო გეგმის დასახვა (ვადების მითითებით);
· სექტორში ევროკავშირთან ინსტიტუციური თანამშრომლობის გაღრმავების შესაძლებლობებისა და სექტორული დიალოგის საკითხი;
· თანამშრომლობის ახალი მიმართულებების შესაძლებლობები და დონორთა დახმარების საჭიროების საკითხი.

ნაწილი IV. ევროკავშირთან ფიზიკური ინტეგრაცია

ევროკავშირთან თანმიმდევრული ეკონომიკური ინტეგრაციის ხელშემწყობ მნიშვნელოვან ფაქტორს წარმოადგენს კავშირების შემდგომი გაღრმავება ტრანსპორტის, ენერგეტიკისა და კომუნიკაციების სფეროში. აღნიშნულის განხორციელების გზას ევროკავშირის შესაბამის სატრანსპორტო, ენერგეტიკულ და საკომუნიკაციო ქსელებში საქართველოს ჩართულობის გაზრდა წარმოადგენს. 


შესაბამისად, საგზაო რუკის ამ ნაწილში უნდა აისახოს:

· ევროკავშირთან ინფრასტრუქტურული და საკომუნიკაციო კავშირების კუთხით არსებული მდგომარეობის მოკლე მიმოხილვა;
· ევროკავშირის შესაბამის ქსელებში (ტრანსპორტი, ენერგეტიკა, ინტერნეტ-კომუნიკაცია) ჩართვის მიზანშეწონილობის საკითხი;
· ევროკავშირთან ზემოაღნიშნულ სფეროებში თანამშრომლობის პრიორიტეტული მიმართულებები;
· ევროპის საინვესტიციო ბანკთან (EIB) და ევროპის რეკონსტრუქციისა და განვითარების ბანკთან (EBRD) თანამშრომლობა; 
· ევროკავშირის რეგიონალური პროექტების იდენტიფიცირება და ჩართულობა;
· გამოვლენილი პრიორიტეტული მიმართულებების მიხედვით პოტენციური პროექტების საკითხი;
· შესაბამისი სამოქმედო გეგმის შემუშავება (ვადების მითითებით).

ნაწილი V-VI. ევროკავშირის პროგრამებსა და სააგენტოებში საქართველოს მონაწილეობა 

ამ ეტაპზე საქართველო აქტიურად თანამშრომლობს ევროკავშირის 8 თემატურ სააგენტოსთან იმ 25 სააგენტოდან, რომლებიც ხელმისაწვდომია არაწევრი ქვეყნებისთვის. ამასთან, საქართველო ჩართულია ევროკავშირის ე.წ. თანამეგობრობის 3 პროგრამაში იმ 20 პროგრამიდან, რომლებიც ხელმისაწვდომია არაწევრი ქვეყნებისთვის. შესაბამისად, არსებობს ევროკავშირის სხვა სააგენტოებთან თანამშრომლობის დაწყებისა და ევროკავშირის პროგრამებში ჩართულობის გაზრდის შესაძლებლობა. 

საგზაო რუკის ამ ნაწილში უნდა აისახოს:

· არსებული მდგომარეობის მოკლე მიმოხილვა;
· სააგენტოებთან თანამშრომლობისა და პროგრამებში ჩართულობის შესაძლებლობებისა და სარგებლიანობის შესწავლა/ანალიზი;
· თანამშრომლობის პრიორიტეტული მიმართულებების განსაზღვრა;
· იდენტიფიცირებულ სააგენტოებთან თანამშრომლობის განვითარებისა და პროგრამაში ჩართვის მიზნით შესაბამისი სამოქმედო გეგმების შემუშავება.
ნაწილი VII. „აღმოსავლეთ პარტნიორობის“ ფარგლებში არსებული შესაძლებლობების ეფექტიანი გამოყენება 

„აღმოსავლეთ პარტნიორობა“ წარმოადგენს მნიშვნელოვან ფორმატს როგორც ევროკავშირთან ურთიერთობების განვითარების, ისე აღნიშნულ ინიციატივაში ჩართულ ქვეყნებს შორის თანამშრომლობის შემდგომი გაღრმავების თვალსაზრისით.

დოკუმენტში „აღმოსავლეთ პარტნიორობის 20 შედეგი 2020 წლისთვის“ განსაზღვრულია ცალკეულ სფეროებში გასატარებელი ღონისძიებები. 

შესაბამისად, საგზაო რუკის ამ ნაწილში უნდა აისახოს:

· დოკუმენტით განსაზღვრული ღონისძიებების შესრულების კუთხით არსებული მდგომარეობა და შემდგომი თანმიმდევრული განხორციელების საკითხი;
· „აღმოსავლეთ პარტნიორობის“ ფარგლებში არსებული თანამშრომლობის ფორმატებში საქართველოს ეფექტიანი მონაწილეობის საკითხი;
· „აღმოსავლეთ პარტნიორობის“ ევროკავშირთან ასოცირების შეთანხმების მქონე ქვეყნებთან თანამშრომლობა;
· “აღმოსავლეთ პარტნიორობის” ფარგლებში თანამშრომლობის შემდგომი გაღრმავების შესაძლებლობების შესწავლა/ანალიზი;
· “აღმოსავლეთ პარტნიორობის” ფარგლებში თანამშრომლობის პრიორიტეტული მიმართულებები და შესაბამისი ღონისძიებების/ქმედებები.

ნაწილი VIII. საქართველოს კანონმდებლობის ევროკავშირის კანონმდებლობასთან თავსებადობის ანალიზი

ასოცირების შეთანხმება ითვალისწინებს მრავალი მიმართულებით ევროკავშირის კანონმდებლობასთან საქართველოს კანონმდებლობის დაახლოებას, ისევე როგორც დინამიურ აპროქსიმაციას. ამასთან, პრიორიტეტად მიჩნეულ სფეროებში ევროკავშირთან  უფრო მაღალი ხარისხის ინტეგრაცია, ვიდრე ამას ასოცირების შეთანხმება ითვალისწინებს მოითხოვს კანონმდებლობის უფრო სწრაფ და სრულფასოვან დაახლოებას. 
შესაბამისად, შესაბამისად, საგზაო რუკის ამ ნაწილში უნდა აისახოს:

· საკანონმდებლო ანალიზის განხორციელების ინსტიტუციური მექანიზმის საკითხი;
· ასოცირების შეთანხმების მიღმა საკანონმდებლო დაახლოების პრიორიტეტების იდენტიფიკაცია;
· იდენტიფიცირებულ სფეროებში ქართული და ევროპული კანონმდებლობის შესწავლისა და შედარების მექანიზმი;
· სამოქმედო გეგმის ფორმატი, რომელშიც აისახება საკანონმდებლო დაახლოების პრიორიტეტული მიმართულებები.

